NOTA MAKLUMAN 

MENGENAI HASIL SIASATAN  KE ATAS ADUAN, EC 0413 (003)     

BERTAJUK
“PENGADUAN DOMBA TERHADAP SYARIKAT YANG MELAKUKAN KEMUSNAHAN KEPADA ALAM SEKITAR DAN ALAM SEMULAJADI, 
PREMIS INTERCEDAR INDUSTRY (M) SDN BHD”
TUJUAN

Nota Makluman ini adalah untuk memaklumkan hasil siasatan dan tindakan Jabatan Alam Sekitar (JAS) Negeri Selangor ke atas surat aduan bertarikh 7 Januari 2013 mengenai Syarikat Intercedar Industry (M) Sdn. Bhd. di Lot 1339, Batu 29, Mukim Ulu Yam, Batang Kali, Selangor yang didakwa telah melakukan kemusnahan kepada alam sekitar dan alam semula jadi. 
LATAR BELAKANG

2. Pada 26 April 2013, JAS Negeri Selangor telah menerima aduan berkenaan yang dikemukakan oleh Bahagian Penguatkuasa, JAS Ibu Pejabat, Putrajaya. Aduan oleh pengadu bertarikh 7 Januari 2013 dikemukakan melalui pejabat YB Menteri Sumber Asli dan Alam Sekitar melalui surat no. rujukan NRE/PM 100-17/3/5 bertarikh 16 April 2013.  
3. Aduan oleh pengadu  ke atas Syarikat Intercedar Industry (M) Sdn. Bhd. adalah mengenai pengumpulan buangan terjadual yang melebihi 2000 MT, penanaman secara haram buangan terjadual di Lot 1339 dan Lot 1340, membeli bateri-bateri terpakai dari penjual yang tidak dilesenkan oleh JAS, tidak mengisytiharkan buangan terjadual baru, tiada perancangan untuk memasang “Continuous Emission Monitoring Systems, CEMS” dan penggunaan kenderaan pengangkut yang tidak dilesenkan oleh JAS.  
4. JAS Negeri Selangor telah menjalankan siasatan ke atas aduan berkenaan pada 29 April 2013.   
PERKARA-PERKARA YANG HENDAK DIMAKLUMKAN

5.
Premis Intercedar Industry (M) Sdn. Bhd. yang beroperasi di Lot 1339, Batu 29, Mukim Ulu Yam, Batang Kali, Selangor merupakan sebuah kemudahan pemerolehan kembali luar-tapak (off-site recovery) bateri asid plumbum terpakai (SW 102) dengan kapasiti pemprosesan sebanyak 1,400 Metrik Tan (MT) sebulan. Aktiviti premis melibatkan proses pemecahan bateri bagi mendapatkan semula kepingan plumbum yang seterusnya dilebur bagi menghasilkan jongkong timah. Premis ini mula dilesenkan oleh JAS Selangor pada tahun 1996. Sisa yang terhasil daripada proses peleburan kepingan plumbum adalah “slag” yang dikategorikan sebagai SW 104 dan perlu dilupuskan ke premis yang dilesenkan oleh JAS.
Kronologi Kesalahan Lampau 

6.
Premis Intercedar Industry (M) Sdn. Bhd. pernah dikenakan tindakan mahkamah bagi perkara-perkara berikut:-

6.1
Kesalahan di bawah Seksyen 25(1), Akta Kualiti Alam Sekeliling 1974 pada 24 Januari 2002 dan telah disabitkan bersalah pada 26 Februari 2003 dengan denda sebanyak RM 30,000; dan
6.2
Kesalahan di bawah Seksyen 34B(1)(a), Akta Kualiti Alam Sekeliling 1974 pada 22 Ogos 2006 dan telah disabitkan bersalah pada 21 Februari 2008 dengan denda sebanyak RM 250,000 atau 8 bulan penjara.
7. Selain dari tindakan mahkamah, premis juga pernah dikenakan tindakan gantung lesen bagi perkara-perkara berikut:-

7.1 Dari 12 Februari 2007 hingga 11 Jun 2007 bagi kesalahan tidak mempunyai alat kawalan pencemaran udara bagi operasi premis.
7.2 Dari 6 Mac 2008 hingga 1 April 2008 bagi kesalahan tidak mengendali dan menyelenggara alat kawalan pencemaran udara jenis “scrubber”.

7.3 Dari 18 Ogos 2009 hingga 9 Oktober 2009 bagi kesalahan tidak mempunyai Kelulusan Bertulis bagi alat kawalan pencemaran udara dan melakukan perubahan kepada Sistem Pengolahan Efluen Perindustrian tanpa Kebenaran Bertulis dari Ketua Pengarah. 

Hasil Pemeriksaan Berjadual Oleh Unit Pelesenan, JAS Negeri Selangor 
8.
Bagi tempoh antara tahun 2010 hingga 2013, premis Intercedar Industry (M) Sdn. Bhd. telah diperiksa secara berjadual oleh JAS Negeri Selangor sebanyak sepuluh (10) kali dan kali terakhir premis diperiksa adalah pada 29 April 2013. 

9. Hasil pemeriksaan yang telah dilakukan pada tahun 2012 dan  ketidakpatuhan yang ditemui adalah seperti berikut:-
9.1
Pada 9 Februari 2012, didapati terdapat 251.79 MT buangan terjadual iaitu “slag” (SW 104) disimpan di premis Intercedar Industry (M) Sdn. Bhd. di Lot 1339, Batu 29, Mukim Ulu Yam, Batang Kali, Selangor.
9.1.1
Tindakan Penguatkuasaan 

Premis telah diarahkan melalui Notis Arahan bertarikh 19 Mac 2012 supaya melupuskan buangan terjadual tersebut ke Kualiti Alam Sdn. Bhd. (KASB) sebelum 30 April 2012 dan memastikan kuantiti terkumpul buangan terjadual di premis tidak melebihi 20 MT pada satu-satu masa dan disimpan tidak melebihi 180 hari dari tarikh penghasilannya.


9.1.2
Maklumbalas Premis Ke Atas Notis Arahan (19 Mac 2012)
Premis telah mengemukakan Jadual Pelupusan “slag” ke KASB dengan kuantiti pelupusan secara berperingkat iaitu sebanyak 20 MT sebulan bermula pada bulan Mac 2012 hingga Disember 2012 berikutan kos pelupusan yang tinggi dan di luar kemampuan syarikat untuk pelupusan secara “one-off”.  Kos pelupusan yang dikenakan oleh KASB bagi proses “solidification” adalah sebanyak RM 900 per MT.   
9.2
Pada 17 Mei 2012, didapati buangan terjadual iaitu “slag” (SW 104) yang disimpan di premis Intercedar Industry (M) Sdn. Bhd. di Lot 1339 tidak dilupuskan secara konsisten mengikut Jadual Pelupusan yang telah dipersetujui oleh JAS Negeri Selangor di mana pelupusan hanya dilakukan pada 23 Mac 2012 sebanyak 25.53 MT. Pemeriksaan juga mendapati pihak Intercedar Industry (M) Sdn. Bhd. telah menyimpan buangan terjadual iaitu “slag” (SW 104) di Lot 1340 iaitu sebuah premis kosong bersebelahan premis Intercedar Industry (M) Sdn. Bhd. yang tidak dilesenkan sebagai kemudahan penstoran luar-tapak buangan terjadual. Buangan “slag” (SW 104) tersebut dihasilkan semasa premis menggunakan teknologi peleburan lama iaitu cupola furnace dari tahun 1996 hingga tahun 2009.
9.2.1
Tindakan Penguatkuasaan
Premis telah diarahkan melalui Notis Arahan bertarikh 11 Jun 2012 untuk melupuskan kesemua “slag”  lama yang disimpan di Lot 1340 ke KASB dalam tempoh 3 bulan dari tarikh Notis Arahan dikeluarkan iaitu sebelum 11 September 2012, manakala “slag” yang disimpan di premis Intercedar di Lot 1339 dilupuskan serta merta dan secara konsisten mengikut Jadual Pelupusan yang telah dipersetujui oleh JAS Negeri Selangor iaitu sebanyak 20 MT sebulan. 

9.2.2
Maklumbalas Premis Ke Atas Notis Arahan (11 Jun 2012)

Premis memohon supaya pelupusan “slag” lama yang disimpan di Lot 1340 ke KASB ditangguhkan kerana kos pelupusan yang tinggi dan di luar kemampuan syarikat serta pengeluaran syarikat baru sahaja pulih disebabkan harga pasaran timah telah menurun. Premis telah diberikan surat peringatan oleh JAS Negeri Selangor bertarikh 4 Julai 2012 supaya mematuhi Notis Arahan bertarikh 11 Jun 2012 dan permohonan lanjutan tempoh bagi melupuskan “slag” lama ke KASB tidak dipertimbangkan.  
9.3
Pada 11 Oktober 2012, didapati “slag” lama yang disimpan di Lot 1340 masih tidak dilupuskan ke KASB selepas tempoh berbuat demikian tamat pada 11 September 2012. Selain itu, pemeriksaan di Lot 1339 pula mendapati kuantiti “slag” yang disimpan di premis Intercedar tidak banyak berubah dan pelupusan terakhir ke KASB dilakukan pada 2 Jun 2012 sebanyak 22.85 MT. Premis juga didapati masih gagal memasang “Continuous Emission Monitoring System (CEMS)” sepertimana yang telah disyaratkan dalam Jadual Pematuhan Syarat Lesen.

9.3.1
Tindakan Penguatkuasaan
(i)
Premis telah ditawarkan satu (1) kompaun  di atas kesalahan gagal melupuskan buangan terjadual iaitu  “slag” (SW 104) yang disimpan di premis Intercedar di Lot 1339  ke premis yang dilesenkan, di bawah Peraturan 4, Peraturan-Peraturan Kualiti Alam Sekeliling (Buangan Terjadual) 2005.

(ii)
Premis telah diarahkan melalui Notis Arahan bertarikh 14 November 2012 untuk melupuskan kesemua “slag” lama yang disimpan di Lot 1340 dan “slag” yang disimpan di Lot 1339 ke KASB dalam tempoh 3 bulan dari tarikh Notis Arahan dikeluarkan iaitu sebelum 14 Februari 2013.  

9.3.2
Maklumbalas Premis Ke Atas Notis Arahan (14 November 2012)

(i)
Premis telah mengemukakan Jadual Pelupusan “slag” lama yang disimpan di Lot 1340 ke KASB dengan kuantiti pelupusan secara berperingkat iaitu sebanyak 25 MT sebulan bermula pada bulan Disember 2012 hingga Disember 2013 berikutan kos pelupusan yang tinggi dan di luar kemampuan syarikat untuk pelupusan secara “one-off”.  Kos pelupusan yang dikenakan oleh KASB bagi proses “incineration” adalah sebanyak RM 3000 per MT berikutan analisis kimia oleh KASB menunjukkan “slag” lama dari operasi cupola furnace mengandungi kandungan “leachable-lead” yang tinggi dan tidak sesuai dilupuskan secara proses  “solidification”.     
(ii) Premis memohon supaya pelupusan “slag” yang disimpan di premis Intercedar di Lot 1339 ditangguhkan sehingga 31 Mac 2013.

(iii)
Premis sedang menguruskan pelantikan kontraktor bagi pemasangan “Continuous Emission Monitoring System (CEMS)” sepertimana yang telah disyaratkan dalam Jadual Pematuhan Syarat Lesen dan memohon lanjutan tempoh sehingga 30 Jun 2013.  

Hasil Pemeriksaan Pada 29 April 2013 

10.
Hasil pemeriksaan yang dilakukan pada 29 April 2013 mendapati perkara-perkara berikut:-

10.1 “Slag” yang disimpan di premis Intercedar di Lot 1339 masih gagal dilupuskan ke KASB selepas tamat tempoh terakhir yang diberikan iaitu sebelum 31 Mac 2013.
10.2 Penstoran “slag” di premis Intercedar di Lot 1339 telah melimpah dari kawasan penstoran yang berbumbung dan terdedah kepada air hujan. 
10.3 “Slag” yang disimpan di premis kosong di Lot 1340 telah dilupuskan sebanyak dua (2) kali iaitu pada bulan Januari 2013 dan Mac 2013 dengan kuantiti masing-masingnya sebanyak 27.37 MT dan 26.05 MT. Walau bagaimanapun, pelupusan masih tidak konsisten mengikut Jadual Pelupusan yang telah dipersetujui oleh JAS pada 27 Disember 2012. 
10.4 Premis gagal melabelkan buangan terjadual SW305 iaitu minyak pelincir terpakai, SW410 iaitu “bag filter” terpakai, SW410 iaitu sarung tangan dicemari buangan terjadual.
10.5 Terdapat pengangkutan bateri asid plumbum terpakai  (SW102) dari premis pengeluar buangan menggunakan lori bernombor pendaftaran WCE 1226 yang tidak dilesenkan oleh JAS. 
10.6 Sebanyak empat (4) tawaran kompaun telah dikeluarkan pada 29 April 2013 di atas kesalahan-kesalahan yang telah dilakukan seperti di perenggan 10.1 hingga 10.4 mengikut Peraturan-Peraturan Kualiti Alam Sekeliling (Buangan Terjadual) 2005.
11.
Berdasarkan pemeriksaan berjadual dan pemeriksaan terkini ke premis  Intercedar Industry (M) Sdn. Bhd. pada 29 April 2013, didapati aduan oleh pengadu pada 7 Januari 2013 adalah berasas bagi empat (4) perkara dan tidak berasas bagi tiga (3) perkara seperti berikut:-


Aduan berasas:

11.1 Terdapat pengumpulan buangan terjadual / “slag”  di premis di Lot 1339 (anggaran sebanyak 200 MT) dan di kilang bersebelahan di Lot 1340 (anggaran sebanyak 300 MT). Walau bagaimanapun, anggaran kuantiti terkumpul melebihi 2000 MT seperti yang diadu  tidak dapat disahkan berdasarkan rekod inventori yang disemak oleh pegawai penyiasat pada 29 April 2013;
11.2
Tiada pemberitahuan (notifikasi) kepada Ketua Pengarah bagi pengeluaran kategori dan kuantiti baru buangan terjadual yang dikeluarkan iaitu SW410 iaitu sarung tangan dicemari buangan terjadual; 

11.3
Tiada tindakan ke arah memasang “Continuous Emission Monitoring System (CEMS)” sepertimana yang telah disyaratkan dalam Jadual Pematuhan Syarat Lesen walaupun telah menghampiri tempoh terakhir yang ditetapkan iaitu sebelum 30 Jun 2013; dan 

11.4
Terdapat pengangkutan bateri asid plumbum terpakai  (SW102) dari pengeluar buangan menggunakan lori bernombor pendaftaran WCE 1226 yang tidak dilesenkan oleh JAS. 

Aduan tidak berasas:


11.5  Tidak berlaku kemusnahan alam sekitar dan alam semulajadi;  

11.6
Tidak ditemui bukti termasuk tiada pengakuan dari pekerja kilang yang ditemubual mengenai aduan penanaman secara haram buangan terjadual yang dilakukan di Lot 1339 dan Lot 1340; dan   

11.7
Tidak ditemui rekod-rekod pembelian bateri asid plumbum terpakai (SW 102) dari pengeluar buangan yang tidak diluluskan oleh JAS.  

SYOR OLEH JAS NEGERI SELANGOR
12.
Penggantungan lesen operasi [Seksyen 18(1)] dan lesen pengangkut [Seksyen 18(1A)] bagi premis Intercedar Industry (M) Sdn. Bhd. di Lot 1339, Batu 29, Mukim Ulu Yam, Batang Kali, Selangor sepertimana yang diperuntukkan di bawah Peraturan 4, Peraturan-Peraturan Kualiti Alam Sekeliling (Pelesenan) 1977 kerana tidak mematuhi syarat-syarat lesen dan keadaan-keadaan lain yang mewajarkan penggantungan lesen dibuat iaitu:-

12.1
Gagal mematuhi kehendak Notis Arahan di bawah Seksyen 31(1) dan Seksyen 37(1), Akta Kualiti Alam Sekeliling 1974 bertarikh 27 Disember 2012; 


12.2
Terdapat aduan yang berasas bagi perkara-perkara yang dinyatakan di perenggan  11.1 hingga 11.4 dan premis telah melanggar arahan Ketua Pengarah;
12.3
Kesalahan berulang walaupun telah dikenakan pelbagai tindakan undang-undang iaitu Notis Arahan, kompaun, tindakan mahkamah dan arahan penggantungan lesen; dan
12.4
Melakukan pelupusan haram buangan terjadual iaitu “slag” (SW 104) di Lot 1340 yang tidak dilesenkan oleh Ketua Pengarah.      
PENUTUP
Dipohon untuk mengambil maklum hasil siasatan dan tindakan Jabatan Alam Sekitar (JAS) Negeri Selangor ke atas surat aduan bertarikh 7 Januari 2013 mengenai Syarikat Intercedar Industry (M) Sdn. Bhd. di Lot 1339, Batu 29, Mukim Ulu Yam, Batang Kali, Selangor yang didakwa telah melakukan kemusnahan kepada alam sekitar dan alam semulajadi. 
JABATAN ALAM SEKITAR
7 MEI 2013

